
talaulepan temakesi

“drering...! drering...!” kema maruni na pararunian. a katalaulepan lla
dra sinsi aw dra temakakesi garem. kemay i takakesian mupatraran na
temakakesi. salaw semangal aw buriawan na temakakesi.

kadri takakesian i, ullaya na maekan driya dratu kakeenamayan. alla
puwari mekan a semaluwan i! ullaya na meladaladam semenay dra
temarapuyuma lla, dra temaramingkuk lla. ullaya na tematilill dratu
tatatilillan. alla adri tu pasekadri tu tatilillan a daman i! ullaya na maaip dra
batibatiyan, ullaya na temutrautrau, ullaya na mauka mabaka dra enay
tremekel. ullaya na muibaibat. maulid ta dra mabangabang dra manay.

kadri baybay i, ullaya na mauka mayaa kantu wadi. alla ullaya tu
taturuwan dra ngai i! ullaya na mauka kiputremela. alla ullaya tu nanayan
isuwa i! ullaya na marepallulluy. patrepa dratu pinauwanaw kana sinsi. aw
tu kadrekiyaw. ullaya na mateang. alla kemiyaanger dra manay driya i!
ullaya na mellasellas marengay. alla amau na adri maranger pakillengaw dra
trau i! ullaya na maagell muka i puwatraiyan.

kadri renarenadran i, ullaya na malalinay dra mali. maaraaraw kana

mali. mudirus dratu marelladek! ullaya na malalinay dratu kalalinayan i

takesian. na kalalinayan i takesian i, esadru aw marekamenimeni. ullaya na
mukulukulung kadri tralutralunan. miyatralun lla tu kiruwan. ullaya na
kuwareis dra kuwareisan. ullaya na muturik i saninin mangangara dra
kuwareisan.

an garemaremay I, killengaw ta dra kemesikesik. an garemaremay i,
killengaw ta dra emuiuy. an garemaremay i, killengaw ta dra saaeru.
saliyakesikan aw maysemangalan na temakakesi.

kuyku i, marenang mi kan ngidralli. muka mi menauwa dra naniyam
sinaleman kadri takakesian i likudran. ullaya a kulang, a kadumu, a bunga.
bitrebitraw na tralun na temelliyu; drimutraw na maekan kana kulang na
uled; na trallebek i, niyam llatudray. an numa dar i, muka mi menauwa dra
aputr. sadru na mubaba na aputr. salaw bulay aw ullingull.

“drering...! drering...!”” kema maruni na pararunian. “asuwasuwa
mulipas idri na muketrep trektrek na katalaulepan.” kema na temakakesi. na
kadru driya isuwasuwa na temakakesi i, garusegusan pabekas muka

tremepaya dratu takakesian temakesia!

